
Profi gofal da yn y GIG: 
beth y gallwch ei ddisgwyl

Nod y llyfryn hwn yw sicrhau bod oedolion sy'n defnyddio gwasnaethau'r GIG yng Nghymru a Lloegr yn cael y profiad gorau posibl o ofal. Mae’n egluro’r canllawiau (cyngor) gan NICE (y Sefydliad Cenedlaethol dros Iechyd a Rhagoriaeth Glinigol). Mae wedi'i ysgrifennu ar gyfer cleifion ond gallai hefyd fod yn ddefnyddiol i'w teuluoedd neu ofalwyr.

Mae'r canllawiau hyn yn berthnasol i weithwyr gofal iechyd proffesiynol ac i aelodau eraill o staff y gallech ddod ar eu traws pan fyddwch yn defnyddio gwasanaethau'r GIG. Mae gweithwyr gofal iechyd proffesiynol yn cynnwys pobl fel meddygon, nyrsys, staff ambiwlans, deintyddion, deietegwyr, cynorthwywyr gofal iechyd, bydwragedd, therapyddion galwedigaethol, fferyllwyr a ffisiotherapyddion. Mae caplaniaid, staff domestig, porthorion a staff y dderbynfa yn enghreifftiau o aelodau eraill o staff y gallech ddod ar eu traws. 

Mae enghreifftiau o gwestiynau y gallech eu gofyn i'ch gweithwyr gofal iechyd proffesiynol yn y llyfryn hwn. Gallwch gael rhagor o wybodaeth gan y sefydliadau a restrir ar dudalen 14. 

Mae NICE hefyd wedi llunio 'safon ansawdd' sy'n cynnwys 14 o ddatganiadau sy'n disgrifio gofal o safon i gleifion yn y GIG yn Lloegr. Mae'r safon ansawdd, sy'n cynnwys taflen yn crynhoi'r datganiadau hyn, ar gael yn www.nice.org.uk/aboutnice/qualitystandards

Mae'r cyngor yng nghanllaw NICE yn cwmpasu: 

· Pawb sy'n defnyddio gwasnaethau'r GIG i oedolion. 

Nid yw'n edrych yn benodol ar y canlynol:

· Pobl sy'n defnyddio gwasanaethau'r GIG ar gyfer iechyd meddwl (mae NICE wedi llunio cyngor ar wahân ar gyfer hyn; gweler www.nice.org.uk/guidance/CG136).

· Profiadau gofalwyr o wasanaethau'r GIG.

Pam bod NICE wedi ysgrifennu'r canllawiau hyn

Dros yr ychydig flynyddoedd diwethaf, mae ffocws cynyddol wedi bod ar roi cleifion wrth wraidd y GIG, ac yn arbennig ar eu cynnwys yn llawn mewn penderfyniadau am eu gofal. Roedd cyhoeddi Cyfansoddiad y GIG (www.dh.gov.uk/en/DH_113613) sy'n nodi hawliau a chyfrifoldebau cleifion a gweithwyr gofal iechyd proffesiynol, yn ddatblygiad pwysig. Fodd bynnag, mae mwy y gellir ei wneud o hyd i sicrhau bod holl gleifion y GIG yn cael y profiad gorau posibl o ofal. Mae'r llyfryn hwn yn disgrifio'r hyn y dylech ei ddisgwyl pan fyddwch yn derbyn gofal yn y GIG.

Eich trin chi fel unigolyn

Dylai gweithwyr gofal iechyd proffesiynol a phobl eraill y dewch ar eu traws yn y GIG eich trin â pharch, caredigrwydd, urddas, trugaredd, dealltwriaeth, cwrteisi a gonestrwydd. Dylent hefyd barchu eich hawl i fod yn gyfrinachol, ac ni ddylent byth siarad amdanoch yn eich presenoldeb heb eich cynnwys yn y sgwrs. 

Dylai pob gweithiwr gofal iechyd proffesiynol sy'n uniongyrchol gysylltiedig â'ch gofal gyflwyno ei hun i chi ac esbonio beth yw ei rôl. Hefyd, dylid cyflwyno pobl eraill sy'n bresennol mewn ymgynghoriadau neu gyfarfodydd, a dylech fod yn gallu penderfynu p'un a ydych yn fodlon iddynt aros neu a fyddai'n well gennych pe baent yn gadael. 

Eich cyflwr a sut mae'n effeithio arnoch chi

Dylai eich gweithiwr gofal iechyd proffesiynol eich trin fel unigolyn a gwneud ymdrech i ddeall sut mae eich cyflwr yn effeithio arnoch chi. Mae hyn yn golygu gwrando ar eich safbwyntiau a'u parchu. Dylent siarad â chi ynglŷn â'r posibilrwydd y gallai eich sefyllfa deuluol neu'ch gwaith, neu agweddau eraill ar eich bywyd, fod yn effeithio ar eich iechyd a/neu ar eich gallu i gael triniaeth a dweud wrthych chi am ofalu amdanoch eich hun.  Dylent hefyd ofyn i chi am eich hanes meddygol a phrofiadau blaenorol o ofal iechyd. Dylent siarad â chi am eich hwyliau, gofyn i chi a oes gennych unrhyw bryderon a chynnig cymorth os bydd ei angen arnoch. 

Eich amgylchiadau unigol

Dylai gwasanaethau gofal iechyd a gynigir i chi adlewyrchu eich dewisiadau a'ch anghenion a'ch amgylchaidau penodol, a dylid asesu'r rhain yn rheolaidd. 

Dylai fod gan bawb fynediad cyfartal i wasanaethau'r GIG
. Os oes gennych unrhyw anableddau corfforol neu ddysgu, problemau gyda'ch golwg neu'ch clyw neu anawsterau darllen, deall neu siarad Saesneg, dylech gael y cymorth priodol fel bod modd i chi gyfranogi'n llawn mewn ymgynghoriadau a phenderfyniadau am eich gofal. Ni ddylai gweithwyr gofal iechyd proffesiynol lunio barn na gwneud tybiaethau amdanoch yn seiliedig ar eich golwg nac unrhyw nodwedd bersonol arall. 

Help gydag anghenion sylfaenol

Mae sicrhau bod anghenion sylfaenol person yn cael eu diwallu yn rhan o ofal o safon. Dylech gael y cymorth sydd ei angen arnoch i fod mor annibynnol â phosibl, a dylech gael cymorth i gyflawni tasgau o ddydd i ddydd os bydd angen, yn arbennig os ydych yn yr ysbyty. 

Gofal personol

Os oes angen help arnoch gyda gofal personol (er enghraifft, yn ymwneud ag ymataliaeth, hylendid personol a chyfforddusrwydd), dylid gofyn i chi'n rheiolaidd am ba help sydd ei angen. Dylech gael help pan fydd ei angen arnoch, a dylid parchu eich preifatrwydd.

Bwyd a diod

Pan fyddwch yn yr ysbyty, dylai gweithwyr gofal iechyd proffesiynol neu aelodau eraill o staff sicrhau bod gennych ddigon o fwyd a diod, a roddir mewn man y gallwch ei gyrraedd yn hawdd. Dylent eich annog i fwyta, ac os bydd angen, eich helpu i wneud hyn.

Poen

Os ydych mewn poen, dylai gweithwyr gofal iechyd proffesiynol eich holi'n rheolaidd ynglŷn â hyn. Dylent gynnig rhywbeth i leddfu'r boen a newid y dogn fel y bo angen.

Meddyginiaethau ar gyfer cyflyrau hirdymor

Os ydych eisoes yn cymryd meddyginiaethau ar gyfer cyflwr hirdymor pan gewch eich derbyn i'r ysbyty, gall eich meddyg neu'ch nyrs drafod gyda chi p'un a ydych am barhau i fod yn gyfrifol am gymryd y meddyginiaethau hyn a ph'un a ydych yn gallu gwneud hynny (yn hytrach na staff yn gofalu amdanynt).

Eich cynnwys chi yn eich gofal

Mae Cyfansoddiad y GIG yn nodi bod gennych yr hawl i fod yn rhan o drafodaethau a phenderfyniadau am eich gofal iechyd, ac i gael gwybodaeth i'ch galluogi i wneud hyn. Mae canllawiau NICE yn nodi manylion hyn, fel y disgrifir isod.

Siarad â gweithwyr gofal iechyd proffesiynol

Pan fyddwch yn siarad â gweithiwr gofal iechyd proffesiynol, dylai sicrhau bod yr amgylchiadau'n addas a bod eich preifatrwydd yn cael ei barchu, yn arbennig os trafodir materion personol, sensitif. Dylai ofyn i chi wrth ba enw y byddai'n well gennych iddo eich cyfarch, a defnyddio'r enw hwn wrth siarad â chi. Dylai hefyd fynd ati i wneud i chi deimlo'n gartrefol - er enghraifft, eistedd ar yr un lefel â chi wrth siarad â chi. Os ydych wedi cael archwiliad ac/neu rydych yn yr ysbyty, dylai gweithwyr gofal iechyd proffesiynol roi digon o amser i chi wisgo amdanoch neu orchuddio eich hun cyn siarad â chi.

Dylai ofyn i chi a hoffech i aelod o'r teulu neu ffrind ddod gyda chi i ymgynghoriadau, a ph'un a hoffech gymryd nodiadau a neu wneud recordiad sain i gyfeirio ato wedyn. Dylech allu manteisio ar eiriolwr (rhywun sy'n eich helpu i fynegi eich safbwynt) os oes angen.

Dylai gweithwyr gofal iechyd proffesiynol ac aelodau eraill o staff gofio bod acenion a thafodieithoedd (eich rhai chi a'u rhai hwy) yn gallu effeithio ar ddealltwriaeth, a dylent drafod hyn gyda chi os gallai fod yn broblem. Dylech allu teimlo bod modd i chi godi hyn eich hun. 

Os ydych yn cael anawsterau siarad neu ddeall Saesneg, dylid darparu cyfieithydd i'ch helpu chi.

Dylai eich gweithiwr gofal iechyd siarad â chi am eich cyflwr a'ch gofal, ac am unrhyw bryderon y gallech eu cael. Dylai esbonio pethau'n glir i chi, gan roi ystyr unrhyw eiriau anghyfarwydd. Efallai y bydd yn gofyn cwestiynau i chi er mwyn eich annog i drafod. 

Ar ddiwedd y drafodaeth, dylai'r gweithiwr gofal iechyd proffesiynol gadarnhau eich bod yn deall yr hyn sydd newydd gael ei drafod, a chrynhoi'r wybodaeth bwysicaf.
Gwybodaeth a phenderfyniadau a rennir

Dylai gweithwyr gofal iechyd proffesiynol roi'r holl wybodaeth sydd ei hangen arnoch i gymryd rhan yn llawn mewn penderfyniadau am eich gofal a'r broses o reoli eich cyflwr. 

	Cynnwys aelodau'r teulu a gofalwyr

Pan fyddwch yn ymweld â gweithiwr gofal iechyd proffesiynol gyntaf, dylai gadarnhau p'un a ydych am i'ch partner, aelodau o'ch teulu a/neu ofalwyr fod yn gysylltiedig â phenderfyniadau am eich gofal. Os cytunwch i hyn, dylid rhannu gwybodaeth â hwy. Os, am ba reswm bynnag, nad ydych yn gallu dweud p'un a ydych yn cytuno (er enghraifft, os ydych yn anymwybodol), dylid cynnwys aelodau o'r teulu a gofalwyr a'u hysbysu, ond dylai gweithwyr gofal iechyd proffesiynol barchu eich hawl i fod yn gyfrinachol o hyd.


Math o wybodaeth a'i harddull

Dylid darparu gwybodaeth ar ddechrau eich gofal a thrwyddi draw. Dylai pob darn o wybodaeth a gewch ystyried eich dewisiadau, a dylai fod yn glir, yn gyson ac yn seiliedig ar y dystiolaeth orau sydd ar gael. Dylai gynnwys manylion eich cyflwr, opsiynau triniaeth, lle y cewch eich gweld, pwy fydd yn gysyllteidig â'ch gofal a'r amseroedd aros disgwyliedig am unrhyw apwyntiadau, profion a thriniaethau. Dylid eich hysbysu'n llawn am hyd tebygol unrhyw oedi. 

Dylech gael gwybodaeth ar lafar ac yn ysgrifenedig, a dylid cynnig yr opsiwn i chi gael gwybodaeth mewn fformatau gwahanol (fel print mawr, Braille, ieithoedd gwahanol, lluniau a symbolau), os bydd hyn yn helpu eich dealltwriaeth. Mae hyn yn cynnwys gwybodaeth am apwyntiadau. 

Dylid cynnig copïau o lythyrau am eich gofal rhwng gweithwyr gofal iechyd proffesiynol (er enghraifft, gan feddyg yn yr ysbyty at eich meddyg teulu). Dylid bod modd darllen y rhain ac, os yw'n bosibl, dylid defnyddio iaith bob dydd yr ydych yn ei deall. Dylai gweithwyr gofal iechyd proffesiynol ateb unrhyw gwestiynau sydd gennych am y llythyrau hyn.

Gwneud penderfyniadau am brofion a thriniaeth

Bydd y wybodaeth a roddir i chi yn eich helpu i fod yn gwbl gysylltiedig â phenderfyniadau am eich triniaeth a'ch gofal, gyda chefnogaeth eich gweithwyr gofal iechyd proffesiynol.

Pan fydd gweithiwr gofal iechyd proffesiynol yn cynnig unrhyw brawf neu driniaeth i chi, dylai esbonio'n glir pam ei fod yn eu cynnig a'r opsiynau sydd ar gael. Dylech gael gwybod am bob opsiwn triniaeth, hyd yn oed os nad ydynt ar gael yn eich ardal leol. 

Dylai eich gweithiwr gofal iechyd proffesiynol eich holi am eich anghenion a'ch dewisiadau personol, a beth rydych chi'n gobeithio y bydd y prawf neu'r driniaeth yn ei gyflawni. Dylai roi gwybodaeth am risgiau, manteision a chanlyniadau'r prawf neu'r driniaeth, a sicrhau eich bod yn deall y wybodaeth hon. Dylech hefyd allu trafod canlyniadau tebygol unrhyw driniaethau arfaethedig a'ch rhagolygon ar gyfer gwella, os hoffech wneud hynny.

Dylech gael digon o amser i drafod profion a thriniaethau posibl, a gallu holi cymaint o gwestiynau ag yr hoffech. Os nad oes digon o amser i wneud hyn, dylid cynnig ymgynghoriad arall i chi. 

Mewn achosion lle bo gennych ddewis o driniaethau a lle nad oes triniaeth 'orau' amlwg, gallai eich gweithiwr gofal iechyd proffesiynol gynnig un neu fwy o 'adnoddau' i chi i'ch helpu i wneud dewis hyddysg. Gallai hyn fod yn wefan neu'n DVD sy'n ystyried yr opsiynau gwahanol, yn cynnwys gwybodaeth am fanteision disgwyliedig, risgiau a chanlyniadau tebygol. Mewn rhai achosion gellir cynnig cwnsela i chi neu gymorth tebyg. 

Dylai gweithwyr gofal iechyd proffesiynol eich parchu chi a'ch cefnogi i ddewis triniaeth, yn cynnwys os byddwch yn penderfynu peidio â chael prawf neu driniaeth, hyd yn oed os yw eich safbwyntiau yn wahanol i'w rhai hwy. Gallwch ofyn am ail farn a dylid rhoi gwybod i chi sut i wneud hyn os bydd angen. 

Dylid rhoi cymaint o amser ag sydd ei angen arnoch i wneud penderfyniadau am brofion neu driniaethau, ac i drafod pethau gyda theulu a gofalwyr os byddwch am wneud hynny. Dylai gweithwyr gofal iechyd proffesiynol drafod gyda chi beth sy'n bwysig i chi, a chadarnhau bod unrhyw benderfyniad a wnewch yn gydnaws â hyn. 

	Cwestiynau efallai yr hoffech eu gofyn am eich gofal

· A allwch ddweud mwy wrthyf am fy nghyflwr a thriniaethau posibl. 

· Rhowch fwy o wybodaeth i mi am brofion posibl.

· Pam eich bod wedi penderfynu cynnig y driniaeth benodol hon i mi, a beth fydd hynny'n ei olygu?

· Beth yw manteision, risgiau a chanlyniadau tebygol y driniaeth hon?

· A oes unrhyw opsiynau triniaeth eraill?

· Beth fydd yn digwydd os byddaf yn dewis peidio â chael y driniaeth?


	Cydsynio i driniaeth a gofal 

Dylech roi eich caniatâd hyddysg ar gyfer pob triniaeth a gofal. Os na allwch wneud penderfyniadau am eich gofal, mae dyletswydd ar eich gweithwyr gofal iechyd proffesiynol i siarad â'ch teulu neu ofalwyr oni fyddwch wedi gofyn yn benodol iddynt beidio â gwneud hyn.

Dylai gweithwyr gofal iechyd proffesiynol yn Lloegr ddilyn cyngor
 yr Adran Iechyd ar ganiatâd (gweler www.dh.gov.uk/en/DH_103643). Dylent hefyd ddilyn egwyddorion y Ddeddf Galluedd Meddyliol wrth asesu gallu rhywun i wneud penderfyniadau. Mae gwybodaeth am y Ddeddf a materion caniatâd ar gael yn www.nhs.uk/CarersDirect/moneyandlegal/legal 

Yng Nghymru dylai gweithwyr gofal iechyd proffesiynol ddilyn cyngor ar ganiatâd gan Lywodraeth Cymru (www.cymru.nhs.uk/consent).

Os ydych wedi gwneud 'blaengyfarwyddeb' (a elwid yn 'ewyllys byw' yn y gorffennol, neu 'living will' yn Saesneg), lle rydych eisoes wedi rhoi cyfarwyddiadau am unrhyw driniaethau nad ydych am eu cael, mae dyletswydd gyfreithiol ar eich gweithwyr gofal iechyd proffesiynol i ystyried hyn.


Gwybodaeth am ofalu amdanoch eich hun

Dylech chi (a'ch teulu a gofalwyr os yw'n briodol) gael unrhyw wybodaeth sydd ei hangen arnoch i ofalu amdanoch eich hun. Mae hyn yn cynnwys gwybodaeth am gymryd meddyginiaethau'n gywir a defnyddio unrhyw offer a allai fod ei angen arnoch. 
Gwybodaeth a chymorth ychwanegol

Dylai eich gweithwyr gofal iechyd proffesiynol ddweud wrthych lle y gallwch ddod o hyd i wybodaeth a chymorth dibynadwy ychwnaegol o safon, er enghraifft, gan grŵpiau cymorth, rhwydweithiau a gwasanaethau gwybodaeth cenedlaethol a lleol (yn cynnwys gwefannau). Dylid hefyd ddweud wrthych am wasanaethau gofal iechyd a gwasnaethau cymdeithasol eraill (er enghraifft, gwasnaethau i'ch helpu i roi'r gorau i smygu) sydd ar gael, a'ch annog a'ch cefnogi i ddefnyddio unrhyw rai a allai fod o gymorth i chi.

Rhaglenni addysg cleifion

Os oes gennych gyflwr hirdymor (er enghraifft, diabetes neu glefyd yr arennau), efallai y cewch gyfle i gymryd rhan mewn rhaglen addysg, pe bai hyn yn addas i chi. Mae hyn fel arfer yn cynnwys mynd i sesiynau grŵp, a redir gan bobl sydd wedi'u hyfforddi'n arbennig, lle y byddwch yn dysgu mwy am eich cyflwr a ffyrdd o ddelio ag ef. Gellid cynnig rhaglen addysg i chi hefyd fel rhan o raglen adsefydlu (er enghraifft, adsefydlu'r galon) i'ch helpu i wella. 

Eich cydberthynas â gweithwyr gofal iechyd proffesiynol

Eich tîm gofal iechyd

Efallai y bydd modd i chi weld yr un gweithiwr gofal iechyd proffesiynol drwy gydol eich triniaeth, ond mae'n fwy tebygol y byddwch yn gweld nifer o aelodau o dîm gofal iechyd. Dylid esbonio rolau a chyfrifoldebau aelodau amrywiol o'r tîm.

Adborth a chwynion

Dylid eich annog i roi adborth am eich gofal. Dylai gweithwyr gofal iechyd proffesiynol ymateb i'r adborth hwn. Dylid rhoi gwybodaeth i chi am weithdrefnau cwyno os bydd angen. 

Rhannu gwybodaeth

Dylai pawb sy'n gysylltiedig â'ch gofal feddu ar ddealltwriaeth o'ch hanes, eich cyflwr, ac unrhyw brofion a thriniaethau rydych wedi'u cael. 

Weithiau mae'n bosibl y bydd angen i chi weld gweithwyr gofal iechyd proffesiynol mewn lleoliadau gwahanol - er enghraifft eich meddyg teulu a meddyg yn yr ysbyty, neu staff mewn clinigau gwahanol os ydych yn cael eich trin am fwy nag un cyflwr. Dylai'r gweithwyr gofal iechyd proffesiynol hyn rannu gwybodaeth berthnasol â'i gilydd, a gweithio gyda'i gilydd er mwyn sicrhau eich bod yn cael y gofal gorau gyda chyn lleied o oedi neu amharu â phosibl i chi. Os bydd angen, ac os byddwch yn cytuno, gellir rhannu eich gwybodaeth â gweithwyr gofal cymdeithasol proffesiynol. 

Dylech chi (ac aelodau o'ch teulu a/neu ofalwyr os yw'n briodol) gael gwybodaeth am beth i'w wneud a phwy i gysylltu ag ef mewn sefyllfaoedd gwahanol, fel 'y tu allan i oriau' neu mewn argyfwng.

Rhagor o wybodaeth

Gall y sefydliadau isod roi rhagor o wybodaeth a chymorth i gleifion. Nid yw NICE yn gyfrifol am ansawdd na chywirdeb unrhyw wybodaeth neu gyngor a roddir gan y sefydliadau hyn.  

· National Voices, 020 3176 0738
www.nationalvoices.org.uk 

· Cymdeithas y Cleifion, 0845 608 4455
www.patients-association.org.uk 

 Gall NHS Choices (www.nhsdirect.wales.nhs.uk) fod yn fan da i gael gwybod mwy am driniaeth a gofal yn y GIG. Efallai y gall eich gwasanaeth cyngor a chysylltiadau cleifion lleol (a elwir yn 'PALS' fel arfer) roi rhagor o wybodaeth a chymorth i chi.  Dylech hefyd gysylltu â PALS os nad ydych yn fodlon ar y driniaeth a gynigir i chi, ond dylech drafod eich gofal gydag aelod o'ch tîm gofal iechyd yn gyntaf. Os na all eich PALS lleol eich helpu, dylai eich cyfeirio at eich gwasanaeth eiriolaeth cwynion annibynnol lleol. Os ydych yn byw yng Nghymru dylech siarad â Galw Iechyd Cymru i gael gwybodaeth am bwy i gysylltu â nhw.

	Ynglŷn â NICE
Mae NICE yn llunio canllawiau (cyngor) i’r GIG ar atal, canfod a thrin cyflyrau meddygol. Ysgrifennir y canllawiau gan arbenigwyr annibynnol gan gynnwys gweithwyr gofal iechyd proffesiynol a phobl sy’n cynrychioli cleifion a gofalwyr. Maent yn ystyried y dystiolaeth sydd ar gael am y cyflwr a'r triniaethau, barn cleifion a gofalwyr a phrofiadau meddygon, nyrsys a gweithwyr gofal iechyd proffesiynol eraill. Disgwylir i staff sy’n gweithio yn y GIG ddilyn y canllawiau hyn.

I gael rhagor o wybodaeth am NICE, ei waith a sut y mae’n gwneud penderfyniadau, ewch i www.nice.org.uk/AboutGuidance  

Mae’r llyfryn hwn a fersiynau eraill o’r canllawiau hyn sydd wedi'u hanelu at weithwyr gofal iechyd proffesiynol ar gael yn www.nice.org.uk/guidance/CG138 

Anogwn y GIG a sefydliadau gwirfoddol i ddefnyddio testun o'r llyfryn hwn yn eu gwybodaeth eu hunain am y profiad o ofalu am gleifion gan ddefnyddio gwasanaethau'r GIG.

Mae canllawiau NICE yn rhoi cyngor i'r GIG ar y gofal a'r triniaethau y dylai pobl eu derbyn








� In agreement with the Equality Act 2010, which lists nine ‘protected characteristics’:


age, disability, gender reassignment, marriage and civil partnership, pregnancy and maternity, race, religion or belief, sex and sexual orientation. For more details see


� HYPERLINK "http://www.homeoffice.gov.uk/equalities/equality-act" ��www.homeoffice.gov.uk/equalities/equality-act�

